
JAIZKIBEL 
Jaizkibelgo zohikaztegien antzeko inguruneak leheneratzeko eta mantentzeko lanek zuzen-
keta hidrografikoarekin, landaredia naturala lehengoratzearekin, abeltzaintza kudeatzeko 
azpiegiturak ezartzearekin eta hezeguneetako ingurune bereizgarriak hobetzearekin izan 
dute zerikusia. Azpimarratu behar da inguruko abeltzainekin informazioa trukatu izanaren 
ondorioz, hasierako plangintzaren gauza batzuk aldatu egin zirela.  

Jaizkibelen negu eta udaberrian lan egin da, 2007an hesitu ziren lau tranpal azidofiloetan 
neurrigabe hazi ziren espezie belarkarak eta zurkarak kontrolatzeko. Era berean, hurbileko 
baso sail landatu batzuk kendu dira, hezeguneei itzala egiten baitzieten, eta ingurune osoan 
lan handia egin da flora aloktonoa murrizteko (Baccharis halimifolia) eta, haien ordez, lan-
daketa txikiak egiteko, tratatu diren eremuetan. 

Zuzenketa hidrologikorako lanak 
Jaizkibel-6i buruzko hasierako balorazi-
oan antzeman zen maila freatikoa asko 
urruntzen zela azaletik udazken bukae-
ran. Ibai-ibilgu txiki batek huraxe zehar-
katzen zuen, hezegunearen azaletik me-
tro batera gutxi gorabehera. Hezegunea 
ixten duen dike bateko hondoko hustu-
bide bat irekitzearekin lotu zen hura. In-
guruko jendearen lekukotasunen arabera, 
duela zenbait hamarkada, ez zen urik 
isurtzen dikearen behealdetik, eta urmael 
bat osatzen zen. Eta ondorioztatu zen 
aldaketa hidrologiko horrek hezegu-
nearen egoera orokorrari egiten ziola 
kalte eta, bereziki, Cladium mariscus eta 
Thelypteris palustris espezieen populazioei.  

Informazio hori oinarri harturik, hondoko hustubidean uhate bat jarri zen, eta uhatearen 
kudeaketa ikusitako ondorioetara doitzen joaten da. Asmoa da agorraldian ixtea 
(maiatzetik urrira) eta gainerako hilabeteetan irekitzea, isurketak garraiaturiko elementuak 
drainatzeko eta lixibatzeko, eta horren bidez, hezegunearen kolmatazioa eragozteko.   

Landaredia naturala lehengoratzea 
Flora aloktono inbaditzailea kontrolatzea izan zen xedea. Horretarako, tratamendu kimi-
koak eta mekanikoak egin dira baina ez bakarrik flora horrek kalteturiko hezeguneetan: 
KBEaren itsasalde guztian egin da lana, horrelako floraren kimu berriak galarazteko.  

Jaizkibel-2n hasieran egindako balorazioaren arabera, ikusi zen inguruneak bazuela basora 
jotzeko joera; horregatik, ingurunea sahasti-haltzadi zingiratsurantz bilaka zedila ahalbi-
detu zen.  

Jaizkibel-6n, ingurunean izaniko aldaketa hidrologikoaren ondorioz, Cladium mariscus po-
pulazioa oso kaltetua zegoen, eta aldiz,  Baccharis halimifolia espezie inbaditzailea ugaritzen 
ari zen. Behin uhate berria jarritakoan,  Arizmendiko instalazioetan ex situ lorturiko Cla-
dium mariscus (500 ale) landaretxoak landatu ziren.  

Uhatea jarria eta itxia, zer eragin zuen aztertzeko. Ura ez dabil hondoko 
hustubidetik (zirukulu urdina), eta dike txikiaren gainetik erortzen da.  

Hezegunean Baccharis halimifolia espeziea ote zegoen sakon begiratu zen hezegune guztian, 
bertan alerik ere ez zegoela ziurtatzeko.  Aurkitutako aleei glisofatoa eman zitzaien brotxa-
rekin. 

Azkenik, landarea Jaizkibel inguruko bazter 
guztietan ezabatu zen. Izan ere, hezegunea-
ren barnealdeko aleak bakarrik kentzen ba-
dira, ez da ziurtatzen etorkizunean agertuko 
ez direla.  

Baccharis halimifolia espeziea ezabatzeko tra-
tamendua KBEaren itsasalde guztian egin 
zen. Horrela, itsas labarretatik hurbileko txi-
lardi guztietan lan egin da, eta libre gelditzen 
ziren azaleretan, hainbat espezietako landa-
reak jarri dira. Baldintza egokiak zeuden to-
kietan, adibidez, Quercus pirenaica espeziea 
landatu da. 

Halaber, Afrika hegoaldetik heldu den 
elichrysum orbiculare espeziea ezabatu da. Izan 
ere, B. halimifolia ezabatzeko teknika berbera 
erabiltzen da beste landare exotiko hori ken-
tzeko, eta oso zabaldua zegoen txilardi horie-
tan.  

Abeltzaintza kudeatzeko azpiegiturak 
2007an lau tranpal azidofilo hesitu behar izan 
ziren, aziendaren presio handia murrizteko; 
abereek tranpal horietako batzuk larriki kal-
tetu baitzituzten. Dena dela, aziendarik ba-
tere ez badabil, belar gehiegi hazten da, eta 
belarrek hezegune txiki horietako espezie be-
reizgarrienak eta interesgarrienak itotzen di-
tuzte (esfagnoak, espezie intsektujaleak, eta 
habitat horietako beste espezie bereizgarri 
batzuk); horren ondorioz, bertako espezieak 
bakandu eta desagertu ere egin daitezke.   

Orain, abere karga egokia berrezartzeko ekin-
tzak egin dira eta, horretarako, itxiturak alda-
tzeaz gain, landaredian zuzenean eragin da.  

Jaizkibel-1en, hau da, aziendak gehien kalteturiko lekuetako batean, alanbrezko sarea ipar-
mendebaldeko, ipar-ekialdeko eta hego-ekialdeko segmentuetatik kendu zen (hesolak 
utzita). Beraz, mendebaldeko hesia utzi da, ibai-ibilgu bat mugakide duena. Ongi bereizten 
da bertan utzi beharra dagoen hesi hori, uretan gora jarraitzen duelako eta alanbrea lodia-
goa delako. 

Behiak eta zaldiak neurriz sartu izanak belarren dentsitatea eta altuera murriztu ditu, eta 
ondorio on batzuk eragin ditu; adibidez, aurreko urteetan agertutako esfagno kojinete txi-
kiak toki jakin batzuetan zabaldu dira. Bestalde, azienda sartzea ona da larreetako espezi-
eak agertzeko, Holcus lanatus espezie gramineoa bereziki, halakorik ez baitzen ageri aspaldi-
tik hona.   

Jaizkibel-2n utzi egin zen lehendik zegoen hesia, eta aldamenean dagoen eremura zabaldu 
zen, lurzoru istiltsuko eremura, ingurunea era homogeneoan lehengoratze aldera.   

B. halimifolia espeziearen formazioak, tratatuak. Ondoko 
formazioek ez dituzte agertzen tratamendu selektiboaren 
ondorio nabarmenik. 

Hasierako guneari erantsitako barrutiaren xehetasuna, jarrai-
pena egiteko lauki iraunkor batekin.  



Habitatak hobetzea 
Ekosistema kaltetuetan espezie bereizgarrien presentzia sendotzea izan da helburua. Ho-
rrela, landaketak egin dira beste lan batzuek (zakarturiko eremuak edo espezie aloktonoz 
beterikoak kontrolatzea) bakandutako eremuetan. Horrela hobetu egiten da hezegune hori-
etako masa autoktono bereizgarrien gaitasuna.   

Zehazki, Jaizkibel-2n, hau da, azken urteotan 
hobekuntza harrigarria izan den eremuan 
(oso kaltetua zegoen, aziendak zapaltzearen 
ondorioz), sasiak eta neurri gabe hazitako 
beste landaredia bat kendu zen barruti osoan, 
eta bertako zuhaitzak utzi ziren (sahatsak eta 
lizarrak), bai eta espezierik interesgarrienak 
ere (Osmunda regalis). Bereziki, Rubus eta Al-
nus Cordata espezieak ezabatu ziren, bere ga-
raian inguru horretan landatutakoak.  

Jaizkibel-3ko kudeaketa Jaizkibelen gerta-
tzen diren baldintza berezien adibide para-
digmatikoa da, baldintza horiek nabarmen 
baldintzatzen baitituzte lekuan egin beha-
rreko lanak. Izan ere, uztartu egin behar dira kontserbazioa, abeltzaintza jarduera eta men-
diaren titularitatea (Defentsa Ministerioa), Ministerioak eremua tiro eta maniobra zelai 
gisa erabiltzen baitu.  

Hasierako asmoa zen pasabide bat irekitzea, azienda eremu sentikorretan sar zedin  (batez 
ere, Quercus pirenaica espeziearentzat), baina itxitura guztia ireki gabe; hasierako asmoa, 
ordea, baztertu egin genuen eragileekin adostuta. Izan ere, pentsatu genuen aziendari ez 
zitzaiola oso erakargarria eginen, landaredia hobetu nahi den eremuetara iristeko. Pasabi-
deak, gainera, eragotzi eginen zion aziendari eremu mugatuan pinuditik sartzea, azienda 
pinudi inguru hartan egoten baita larratzen; neguan, batez ere. Kontua da kanpo-kanpoko 
itxitura hondatua dagoela, eta azienda sar daiteke.  

Horren ondorioz, abere karga kudeatzeko estrategiak beste bi ildo izan zituen oinarri: go-
zotasun gutxiko masak era selektiboan kentzea eta basoa kentzea. 

Basoa gorabeherarik gabe kendu zen 30 bat metrotan tranpalaren kanpo perimetrotik. Lan-
dare-hondarrak zatikatu eta han bertan metatu ziren, ingurunetik eraman gabe.  

Horrez gain, tranpalaren barnean landaredia era selektiboan kendu zen, bai eta basoko zu-
haitzak moztu inguruko tokietan ere, inguru hori aziendarentzat erakargarriagoa izan ze-
din.  

Jaizkibel-4n koniferoak moztu ziren, intere-
seko espezie heliofiloen mugimendua eragoz-
teko; basoa, zehazki, 30 metrotan kendu zen 
tranpaletik hasita, eta otadiak era selektiboan 
kendu ziren.  

Jaizkibel-3n bezala, ez zen aldaketarik egin 
hasieran aurreikusitako itxituretan.  

Jaizkibel-5en, hau da, TREMEDAL proiek-
tuaren hasieran egoera onargarrian zegoen 
tokian, bertako abeltzainek belar-sastrakak 
gogotik kendu egin dituzte inguruetan. 

 

Zuhaitzak kentzeko lanak (hondarrak zatikatu gabe); heze-
gunearen zati bat atzealdean.  

Jaizkibel 4ra baso sailaren bidez iristeko bidea. Kartelean 
esaten da lanak LIFE TREMEDAL proiektuaren baitan egiten 
ari direla. 



USABELARTZA 
Usabelartza alderdian, bestalde, badira bai zohi-
kaztegien antzeko eremuak bai benetako zohi-
kaztegiak, eta aurreko urteetan hainbat lan egin 
ziren ingurune horien funtzionamendu hidrolo-
gikoa leheneratzeko.  

Neurri horiek zer ondorio eragin dituzten az-
tertzen jarraitu dugu; zehazki, zer-nolako ondo-
rioak izan duen drainatze-zanga zigilatzeak, eta 
zer-nolakoak, baso-pistan egindako lanek, zohi-
kaztegia berez elikatzen zuen ura berriz ere 
hara eramateko.  

Egia esan, ez da ur maila goratu tranpaletan 
zanga zigilatuaren gainetik, baina aldi berean 
oso itxaropentsua da ikustea nola sortu den lan-
daredia zanga zigilatzearen ondorioz gertatu-
riko lur biluziaren azaleran. 

Zehazki, lekua aztertzeko egin den bisita bakoi-
tzean, ikusi da nabarmen handitu dela esfagno 
oinen kopurua, bai eta ihi landareak eta zohi-
kaztegien antzeko habitatetan hazten diren 
beste landare batzuk ere.   

Bestalde, istiltze maila handiagoa ikusi da Usa-
belartzako zohikaztegiaren alderdian. Hori ho-
rrela gertatu da, ezabatu egin delako neurri han-
dian zohikaztegia elikatzeko arroa inguratzen 
duen konifera sailen zuhaiztia; zuhaitz horiek, 
izan ere, zohikaztegira doazen ekarpen hidriko 
asko atxikitzen dituzte.   

ARREO 
Espezie aloktonoak kontrolatzea 
Erritmo onean segitzen dute espezie aloktonoak (arrain eta karramarro inbaditzaileak) 
kontrolatzeko lanek. Uda honetan berriz ere egin dira karramarro amerikarra 
(Procambarusclarkii) kontrolatzeko lanak, eta iragan kanpainan ale kopuru handia harrapatu 
da: 47.000 ale baino gehiago, hain zuzen ere. Hau da, 1.300 kg. 

Egungo kanpaina egiten ari da, eta zenbaki horiek gainditu ditugu, harrapatze teknikak ho-
betu direlako, eta orain arte, 60.000 ale harrapatu ditugu. Hau da, 1.500 kg baino gehiago. 

Datu horiek ederki frogatzen dute teknika onak erabili direla, baina populazioaren eta ha-
rrapaketen dinamika ikusita, pentsatzekoa da nekez konponduko dugula epe laburrean es-
pezie horrek ingurumenari egiten dion kaltea. Baikor egoteko moduko datu bat da El Lago 
errekan egindako lanen arabera, ez dirudiela erreka hori denik Ebro ibairainoko lotura; hor-
taz, ez dirudi sarbide eraginkorra denik espeziea etorkizunean zabaltzeko.   

Era berean, ale gehiago harrapatzeko probak egin ziren, hala nola amua maiztasun handia-
goz aldatzea, amuak tranpetan jartzeko modua aldatzea edota sareen kokapena ere aldatzea 
ibaiertzarekiko. Aurten beste proba batzuk egitea aurreikusita dago: hainbat amu mota er-
katzea, adibidez. 

Ura geldiarazteko dikeak, Usabelartzako pistaren ezpon-
dan.  

Usabelartzan dikeek ezpondetan istil txikiak eragiten 
dituzte, eta anfibioek erabiltzen dituzte. Rana temporaria 
espeziearen errunaldiaren xehetasuna. 



Ahalik eta karramarrorik gehien harrapatzeaz gain, datu interesgarriak ere jaso ditugu es-
peziearen denborazko bilakaeraz, sexu banaketaz, sexualki aktiboak (I. forma) eta ez-
aktiboak (II. forma) diren arren proportzioez,  eme arrautzadunen proportzioez, eme larba-
dunen proportzioez (L1 eta L2), eta ezaugarri horiek gabeko emeez. Era berean, ale interse-
xualen presentzia handia atzeman da; zehazki, arrei dagozkien bigarren mailako sexu ezau-
garriak dituzten emeak. Hori endogamia altuko egoerarekin egon liteke lotua.  

Metodologiaz eta karramarro gorriaren biologiaz izaniko ekarpenak hemendik gutxira aur-
keztuko dira Karramarro Autoktonoa Kontserbatzeari buruzko Nazio Jardunaldietan. Sai-
oak Oloten eginen ditu irailean LIFE POTAMOFAUNA ekimenak. 

Arrain inbaditzaileak kontrolatzeko lanak lehenago hasi dira, udaberrian. Horrela, aurreko 
kanpainak emandako kopuruei udaberri honetako eta uda hasierako harrapaketak erantsi 
behar zaizkie; guztira, 26.000 ale baino gehiago, eta tona bat. Bilakaera itxaropentsuena du-
ten espezieak blackbass (Mycropterussalmoides) eta karpa (Cyprinuscarpio) dira; aldiz, zenbat 
eguzki arrain (Lepomisgibbosus) harrapatu diren ikusita, zailagoa izanen da epe laburrean 
egiazki kontrolatzea. Arrain inbaditzaile horren populazio gaztea nabarmena da benetan; 
landareen artean babesten dira, eta arrantza taldeak ez du bertan sartzerik. 

Horregatik, proiektuaren baitan teknika berri bat diseinatzen ari da. Arrainek sentitzen 
duten elektrotaxia efektua du oinarri. Hau da, lezkadian eremu elektriko bat ezartzen da. 
Eremu horren intentsitatea ez da ez kaltegarria ez narkotikoa, eta xedea da arrainak ur sa-
konagoetan paraturiko elektrodorantz mugiaraztea, lezkaditik kanpo; bertan, botrino mo-
tako tranpa bat dago jarria hainbat kamerarekin.  

Oraindik goiz da jakiteko sistema berriaren emaitzak onak diren ala ez, baina lehen probe-
tan, ur azpiko bideo grabazioen bidez ikusi da nola jokatzen duen 10 bat m2-ko barruti ba-
tean itxitako arrain talde batek eremu elektriko ezberdineko konfigurazioen aurrean 
(landaredia helofitikoz osaturiko unada bat duen barrutia da).   

Beste lan ildo bat landaredia urtarra aztertzea da. Uretatik kanpora hazten den landaredia-
ren estaldura eta aberastasun handia dago (helofitoa, hala nola lezkak, ihiak…), baina estal-
dura maila txikia dute urarekin lotuagoak dauden landareek. Horrela, ur azpiko landare 
gutxi dago, hots, harizpi-formako alga berdeak, batez ere ertzei lotuak, eta bereziki, lezken 
zurtoinei lotuak. Halaber, karofito gutxi-gutxi batzuk daude.   

Lehen hipotesia da estaldura apal hori Caicedo Yuso – Arreo aintziran dagoen fauna alok-
tonoaren dentsitate altuak eragin duela, itxuraz eremu egokiak baitira horrelako landaredia 
hazteko. Izan ere, bereizmen altuko sonarraren bidez bildutako irudian landaredia zurtoin 
asko ikusten dira urpean, baina ur mailatik gora ateratzen ez direnak; hau da, ziurrenik ka-
rramarroek janda.  

Beraz, larratze intentsibo horren ondorioz, fitoplanktona gehiago haziko litzateke, mante-
nugai gehiago bailegoke eskura. Horrek, aldi berean, urari gardentasuna kenduko lioke, eta 
horren eraginez, landaredia nekezago haziko litzateke.  

Azterlanean sonar teknikak eta ur azpiko filmazioak 
erabiltzen dira, eta ur azpiko landaredia hazi litekeen 
eremuak erkatzen dira egungo egoerarekin, eta espezi-
een osaera ere deskribatzen da. Hori, gainera, errefe-
rentzia izanen da landarediaren bilakaeraren jarrai-
pena etorkizunean egiteko, aintziran dauden espezie 
urtar inbaditzaileen aurkako borroka lanetan.  

 
  

SSS. Aintziran egindako sonogramaren ibilbideak. 



Zuzenketa hidrologikorako lanak 
Nafarroako zohikaztegietan egindako lanen helburua izan da hezeguneetako ur irteera 
atzeratzea eta eremu jakin batzuetan geruza freatikoa goratzea, hezetasun maila handi-
txikiko eremuak sortzeko (istil txiki iraunkorrak, aldi baterako eremu istiltsuak, larre he-
zeak, etab.). Horretarako, hiru teknika erabili dira:  

Dikeak zurezko oholen bidez eraikitzea. 
Ohol lodiak dira (7-9 cm-ko lodiera), matxinbratuak,  urlasterrarekiko zeharka jarriak, au-
rrez aukeraturiko toki estrategikoetan, jasotze topografiko zehatza egin ondoren. Egiturak 
sendotze aldera, hiruzuloka iltzaturiko hesolen bidez finkatzen dira lurrean. Buztina ere 
eransten zaie iragazgaiztasuna hobetzeko.  

Belateko zohikaztegian, adibidez, ez zen horrelakorik erabili inoiz, eta era horretako 4 dike 
paratu ziren.  

Lixketako zohikaztegian zurezko 8 dike eraiki ziren. 

Ezkerretik eskuinera: 
Zurezko dikea, buztinarekin sendotua.  
Egituraren ondorioz, ura biltzen da, eta aldameneko eremuak istildu egiten dira.  
Hesolak hiruzuloka jarrita, dikea lurrean finkatzeko. Kasu honetan, harriak uretan behera jarri dira, ur-jauziak eragiten duen higadura era-
gozteko.  

Dikea jarri eta urtebetera, landaredia hazi da uretan gora.  



Dikeak enborren bidez eraikitzea. 
Alkurrunzko zohikaztegian 8 dike eraiki ziren, lurretik 30-40 cm inguruko altuerara. 
Malda gaitza da, iristeko zaila, eta horregatik, enborrak erabiltzeari esker, dikeak errazago 
paratzen dira. Izan ere, materiala ia tokiraino bertaraino iritsarazi daiteke mendian beheiti 
zirriketan jaurtiz.   

Maulitxeko zohikaztegian enborrezko 3 dike paratu ziren inguru hezea zeharkatzen duen 
pistaren 3 tarteetan, ingurua leheneratzeko asmoz. Lur orotako ibilgailuek kaltetua baitze-
goen, eta halaber, ibilgailu motordunen ibilera debekatu zen. Kasu guztietan, 20 cm-ko dia-
metroa duten enborrak erabili dira presa txikiak egiteko, lurrekin ere sendotuak.  

Ezkerra: Hezegunearen hustubide nagusiari dagokio. 150 m2-ko pista tarte bat istiltzea eragiten du.  Eskuina: Pistatik datorren ura 
oholen bidez bideratzen da eremu lau batera; eremu horrek 500 m2 ditu, eta potentzialtasun handia du zohikaztegiko landaredia gara-
tzeko. Landarediaren jarraipena egiteko lursaila ageri da.  

Dikeen banaketaren ikuspegi orokorra. Irudian ere ageri da hezegunea ur-hartunetik eta landaredia kendutako eremutik bereizten duen 
itxitura.  

1., 2. eta 3.  
dikeak  

7. dikea  



Lurrezko dikeak paratzea eta hustubide-kanalak betetzea. 
Zurezko dikeez gain, zohikaztegi batzuetan lurrezko dikeak ezarri dira eta hustubide-
kanaletako tarte batzuk bete egin dira. Lana eskuz egiten da, palak eta eskorgak erabilita. 
Kasu guztietan erabili diren lurrak atera egin dira pistak zuzentzeko lanek eragindako lur 
soberakinetatik. Lehenbizi, lurrez bete den eremuko landaredia kendu da. Zohiak gorde-
tzen dira, gero berriz ere erabiltzeko. Lurrak 20 cm-ko geruzetan jartzen dira; behin lurrak 
jarritakoan, eskuz trinkotzen dira, harik eta behar den mailara iritsi arte. Azkenik, zohiak 
lurrez beteriko eremuan birkokatzen dira, higadurarik ez izateko.  

Bada, lan horiek (lurrezko dikeak paratzea eta drainatze-kanala lurrez betetzea), zehazki, 
Belateko zohikaztegian egin dira, non, hortaz gainera,  aurretik zeuden bi drainatze-dike 
nagusi sendotu baitira, azienda hezegunean barna hobekiago pasa zedin. Lan horri esker, 
gainera, askoz ere ur gehiago bildu dezake, maila freatikoa handitu da eta urak azalera han-
diagoa hartzen du.  

Ohol, enbor eta lurrezko dikeak paratu izanak nahiz drainatzeak bete izanak berehalako 
ondorioak eragin zituzten: dikeek ura atxikitzen dute, kanalak urez betetzen dira eta maila 
freatikoa eremu osoan goratzen da.  

Pisten erabilera: mehatxuei aurrea hartzea eta eraginak zuzentzea 
Zohikaztegiaren inguruan dauden pistak mehatxua dira haien kontserbaziorako. Horrega-
tik, TREMEDALek hainbat lan aurreikusi zituen Nafarroan, eragin kaltegarri horiek zu-
zentze aldera.   

Belateko zohikaztegian, zohikaztegiaren itxiturara iristeko pista zuzendu da; hau da, bi 
gurpil-arrasto hobetu dira, ibilgailu guztiek erabil ditzaten, eta bestelakorik ez sortzeko; eta 
pistak erreketan egiten dituen pasabideak hobetze aldera, 40 cm-ko lodiera duen balastozko 
oinarri bat eman da. 

Ezkerretik eskuinera: 
Lurrezko dikea: irudian presa-efektua.  
Kanal bat lurren bidez estali eta itxuragabetzea. Ura azalean agertzen da eta lur zerrenda zabala istiltzen du.  
Lurrezko dikea burualdean, drainatze-kanal batean, eta haren efektua. Dikearen gainean kokaturiko landare-zohiak ageri dira.  

Bidea hobetua Belaten.  



Lixketan, bestalde, baden bat egin zen bidearen eta zohikaztegiko uraren irteera baten ar-
teko gurutzean. Zehazki, materiala (balastoa eta legarra) haraino eraman eta trinkotu egin 
zen.  

Maulitxeko zohikaztegian, hiru hesi txiki paratu ziren; zehazki, zur tratatuzko bi hesola 
jarri ziren, sekzioan 12 cm zutenak, eta luzeran, metro batekoak, hormigoiz eutsiak. Heso-
lak metro batera jarriak daude elkarrengandik eta, horren ondorioz, ez dago ibilgailu mo-
tordunez sartzerik. Zurezko bi langen bidez daude elkarri lotuta.  

Gainera, hezegunearen inguruko pistan, hustubidea hobetu zen malda latza zegoen tarte 
batean; horretarako, lurrean zeharkako drainatze bat hondeatu zen.  

Berezko landaredia lehengoratzea 
Nafarroako hainbat zohikaztegitan eta hezegunetan, era bateko zein besteko espezieen lan-
dare-materiala bildu da. Material hori lantze-erretiluetan ezarri da zohikatz gorriarekin (% 
100en substratu naturala) itzal-baldintzetan Miluzeko mintegian (Iruñea). Emaitzak poz-
garriak izan dira (ia ez da hutsik izan), eta kasu batzuetan landareak nabarmen hazi dira.  

Honatx Belateko zohikaztegiko zer espezie bildu eta ekoiztu diren mintegian:  Eriophorum 
angustifolium; Carex echinata; Erica tetralix; Sphagnum spp.; Narthecium ossifragum; eta Carex 
hostiana. 

Honatx Xuriaingo zohikaztegiko zer espezie bildu eta ekoiztu diren: Sphagnum capillifolium 
eta Juncus squarrosus. 

 

 

 

 

 
 

Ezkerra: Landare-materiala biltzen 
Belateko zohikaztegian.  
Eskuina: Carex echinata landarearen 
egoera, mintegian bi hilabetez egon 
ondoren.  

 

 

 

 

Ezkerra: Esfagnoak, erretiluetan jarri 
berriak, Miluzeko mintegian, 2014ko 
udan.  
Eskuina: Esfagnoak 2014-2015eko 
neguaren bukaeran  

 
Ezkerretik eskuinera: 
Hesia, ibilgailurik ez igarotzeko. 
Zeharkako drainatzea, isurketako ura pis-
tako drainatzera bideratzeko.  



Abeltzaintza kudeatzeko azpiegiturak 
LIFE TREMEDALek hainbat neurri proposatu zituen, zohikaztegiak dauden eremuetako 
abeltzaintza erabileren eta  guneen bateragarritasuna hobetzeko. Zehazki, abeltzaintza ku-
deatzen laguntzeko azpiegiturak paratzea proposatu zen, baina hezeguneen baldintzei kal-
terik eragin gabe: itxiturak, atakak, etab.  

Belateko zohikaztegian zurezko itxitura errustiko bat egin zen aurrekoaren ordez para-
tzeko, ez baitzen horren sendoa. Era berean, bertara iristeko egiturak hobetu ziren.  

Alkurrunzko zohikaztegian, 120 metro linealeko 
itxitura berria eraiki zen, dagoen itxitura bi ere-
mutan banatzen duena; bata hezegunearen 
eremu nagusia da, eta bestea, berriz, ur-hartune 
bat eta horri loturiko ur-biltontzia.  

Hesola bertikalez osaturiko itxitura errustikoa 
paratu zen. Hesolak 2 metrotik 2 metrora iltzatu 
dira 50 cm-ko sakoneran; beraz, itxituraren altu-
era 1,2 m da. Aski, xedea betetzeko.  

Horrez gain, alanbrezko 4 hari jarri ziren; ze-
hazki, alanbre bikoitza, arantzaduna eta galbani-
zatua. Halaber, alanbre lau bat jarri zen 
(itxituraren goieneko aldean), granpilioien bidez 
eutsiak. Halaber, zenbait sistema paratu ziren, 
hegaztiek eta saguzarrek talka ez egiteko.  

Era berean, itxituraren barnealdera sartzeko egi-
turak hobetu ziren, zurezko bi ataka eginez. 

Xuriaingo zohikaztegian, itxitura errustiko bat 
paratu zen, zurezko hesola arrailduak erabiliz; 
hesolak 1,8 m ziren luzeran. Hesolak 1,5-1,8 me-
trotik behin iltzatuak daude 50 cm-ko sakonera-
raino; beraz, itxituraren benetako altuera 1-1,3 m 
da; aski, azienda nagusirik ez igarotzeko.   

Halaber, 2 ohol horizontal paratu dira, bikezta-
tuak, tirafondoen bidez hesola bertikalei finka-
tuak, eta bi alanbre-hari, biak era arantzadunak. 
Hariak lurzoruaren eta lehen oholaren artean 
daude, behi-aziendarik ez igarotzeko. Itxiturak 
1.100 m ditu, bi ataka ditu, eta jendea igarotzeko 
bi pasabide ere bai.  

Ezarri eta hilabetera, bazeuden hainbat espezie-
ren kimu berriak, hala nola ahabiak eta txila-
rrak.   

Era berean, handik hurbil dagoen leize bat itxi 
zen, bertan intereseko flora espezie bat hazten 
zela aipatua zelako, bakana Nafarroan: Gentiana 
burseri. 

 

 

 

Alkurrunzko zohikaztegia: Hezegunea (eskuina) ur-
hartunetik eta ur-biltontzitik (ezkerra) bereizten duen itxitu-
raren xehetasuna. Era berean, sastrakak kendutako ere-
muaren alde bat ageri da.  

Xuriaingo zohikaztegia: Zurezko itxitura.  



Mendaurko zohikaztegian, 147 metroko itxi-
tura bat egin zen, Arxuriko eta Xuriaingo 
zohikaztegietan jarritakoen antzekoa. Ze-
hazki, zurezko hesi bat paratu zen; hesolak 
1,5 metrotik behin paratuak zeuden, eta era 
horizontalean, berriz, bi ohol bikeztatu jarri 
ziren.  

Halaber, alanbre arantzaduna paratu zen 
lurzoruaren eta lehen oholaren artean, bi 
hari, ardi-aziendarik ez sartzeko. Zurezko 
ataka batek azienda hezegunean sartzea 
kontrolatzen du.  Hesia zabalik egonen da 
urte osoan, salbu eta azienda hezegunean 
izateak eraginak sortzen baditu.  

Arxuriko zohikaztegian, zurezko bi itxitura 
txiki eraiki ziren; bata 100 metrokoa, Spirant-
hes aestivalis espeziea hazten zela ikusi zen 
aldean; eta bestea, berriz, 110 m-koa, azienda 
oso maiz joaten zen zohikatz meta nagusie-
tako batean.  Bigarren kasu horretan, azien-
dak (zapaltzea eta kimuak jatea) zohikazte-
gietako espezie bereizgarrietan zer-nolako 
eragina sortzen zuen aztertzea izan da xe-
dea. 

Beste zohikaztegi batzuetan erabilitako ere-
duari jarraiki, akaziazko hesola bertikalak 
erabili dira itxitura egiteko; hesolak 1,5 me-
trotik behin paratu dira, eta ohol bikezta-
tuen bidez lotu zaizkio elkarri. Itxitura 1,20 
m-tik gorakoa da, eta azienda nagusia ezin 
da sartu. 

Arantzazko bi alanbre-lerro paratu dira lur-
zoruaren eta lehen oholaren artean, ardi-
aziendarik ez sartzeko.  

Itxitura bakoitzak zurezko ataka bat du, azi-
enda hezegunean sartzea kudeatzeko.  

Bi itxiturak itxita daude, landaredia zohi-
katz metan zer-nola bilakatzen den ikus-
teko; Spiranthes aestivalis orkidea, bereziki.  

Habitatak hobetzea 
Zohikaztegietako guneetako landaredia-
aberastasun joria bultzatze aldera, TREME-
DALek hezeguneak lehengoratzea sustatu 
du; horretarako, baso sail landatuak moztu, 
belar-sastrakak era selektiboan kendu, moz-
keta hondarrak kendu, eta landarezko sare 
babesgarriak paratu ditu.   

Belateko zohikaztegian, landaredia era se-
lektiboan kendu da, eta batez ere, ihitokian 
jardun da (Juncus effusus), oso ugaria bai-

Mendaurren jarritako itxitura. 

Arxuriko zohikaztegia: Itxituretako bat, Spiranthes aestivalis atze-
man zen eremuan. 

Belateko zohikaztegia: Giltxurrinarriko eremua, belar-sastrakak 
kenduta.  

Arxuriko zohikaztegia: Bigarren itxitura, azienda gehien dabilela 
ikusi den eremuan.  



tzen, azken urteotan abere karga jaitsi izanaren 
ondorioz. Halaber, sasien  garbiketa selektiboa 
egin da hurbileko mendi-hegietan kokaturiko 
bi iturburutan (Baztanerantz doan errepidea-
ren eskuinaldean, eta Giltzurrinarriko hegian); 
bi eremu horiek txikiak dira luze-zabaleran, 
baina interes handia dute landarediaren ikus-
puntutik.  

Halaber, Belateko zohikaztegian, Urdanbide-
giko mendi-hegietan, inguru heze bat lehengo-
ratu da, oso toki aproposa baita intereseko lan-
daredia hazteko, bertan Chamaecyparis lawso-
niana espeziea baitzegoen landatua. Honatx 
lanak: 36 altzifre bota dira (gero, Belateko azi-
enda pasabideak egiteko erabili dira, eta era 
berean, dikeak egiteko eta Alkurrunzko inguru 
hezea lehengoratzeko). Zuhaitz horiek bota 
izanari esker, argia iturbururaino sartzen da. 
Enbor horietako batzuk erabili dira, halaber, 
dike txikiak egiteko (lurrez sendoturik), ura 
atxikitzeko gaitasuna handitze aldera.  Azke-
nik, eremu osoa ixteko itxitura bat egin zen, 
aziendarik ez sartzeko.  

Lan horiei esker, 260 m2 inguruko eremu egoki 
bat sortu da zohikaztegietako landaredia be-
reizgarria hazteko. Handik urtebetera, aldaketa 
esanguratsua gertatu zen zohikaztegiko landa-
redia motan. 

Habitat horretan, halaber, mozketa hondarrak 
kendu eta bertatik eraman dira Urdanbidegiko 
hegian, non esfagnoak eta zohikaztegiko beste 
espezie bereizgarri ere atzeman baitziren. 
Hondar horiek guztiak Chamaecyparis lawso-
niana espeziearen sail landatu baten baso apro-
betxamendu batetik zetozen.   

Alkurrunzko zohikaztegian, garbiketa selekti-
boa egin zen, makina erabiliz, hezegunearen 
erdiko goragunean. Landaredia era selektiboan 
eta irregularrean kentzeko lana are handiagoa 
izan zen hezetasun edafikoa zegoen eremuetan.  

Xuriaingo zohikaztegian, landare-sarez egin-
dako mantak paratu ziren, 1.500 m2, guztira, 
oso inguru higatuetan, hau da, zohikatzak lan-
dare babesik ez duen tokietan. Sarea jarri au-
rretik, lurra prestatu zen, ertzak eta harriak 
ahal zen neurrian kenduz. Ondoren, sarea pa-
ratu zen, 2 x 5 m-ko laukietan. Grapen eta ha-
rrien bitartez lotu ziren, eta behar bezala jarri 
ziren, sarea arras ongi finkatua gelditzeko ma-
neran.  

 

Alkurrunzko zohikaztegia: Belar-sastrakak kendutako eremua. 
Argazkia 2014ko udaberrikoa da. Lehenago Ulex europaeus espe-
zieak hartutako eremuetan belar-espezieak garatu dira.  

Belateko zohikaztegia: Belar-sastrakak kendutako eremua.  

Xuriaingo zohikaztegia: Landare-zuntzaz egindako sarea, Xu-
riaingo alde higatuak babesteko. Altzairu korrugatuzko barren bidez 
dago finkatua eta bertako harrien bidez ere bai.  

Belateko zohikaztegia: Enborrezko dikea.  



Erabilerak bateragarri egiteko lanak 
LIFE TREMEDALen beste helburuetako bat erabilerak zohikaztegi eremuetan bateragarri 
egitea zen. Nafarroan, Belateko zohikaztegian egin dira era horretako lanak, non 2 pasa-
bide egin baitira aziendarentzat, lurrez eta enborrez egin ere, zohikaztegiak Baztanen duen 
aldeko drainatze-kanalean, larre eremua bi erditan banatzen duena. Kontua zen azienda ez 
pasatzea 2008az geroztik ezarritako zurezko dikeetatik; dike horiei esker, istiltze maila 
handitua zen, eta dikeak arriskuan zeuden, aziendak zapaltzearen ondorioz. Orain, dikeak 
sendoturik daude, eta ikusi da istiltze-azalera handitu eta landaredia hobetu dela.  

Azkenik, eremu hezearen eta inguruetako hainbat tokitan, zaborrak bildu eta bertatik era-
man dira. Batetik, Baztan aldera doan errepidearen eskuinaldean, hezegune txiki hesitua-
ren parean; bestetik, eremu hezera sartzeko bidearen ondoan (zubi zaharra).  

 

 

 

 

 

 

 

 

 

 

 

 

Belateko zohikaztegia: Azienda-pasabidea, 
egin berria, eta eskuinaldea urpean. 

 

 

 

 

 

 

 

 

 

Belateko zohikaztegia: Azienda-pasabidea, 
handik denbora batera. 



Gunearen balioa nabarmentzea 
LIFE TREMEDAL Proiektuan finkaturiko helburuetako bat zen lanaren garapena agerian 
uztea eta, horren bidez, zohikaztegiak berak ere agerian uztea. Horretarako, jende guztia-
rendako informazio-panelak paratu dira guneetatik hurbil, ongi ikusten diren eta erraz iris-
teko moduko tokietan. 

Belateko zohikaztegia errepidearen ondoan dago; beraz, bertan dago eta aise irits daiteke. 
Zehazki, 2008an jarritako kartelak berritu ziren; bata zohikaztegiari buruzkoa, eta bestea, 
Natura 2000 Sareari buruzkoa.  

Erraz iristeko moduko beste gune batzuetan ere informazio-panelak jarri dira, teilatu mol-
dekoak, eta urrutikoenetan edo jende gutxien dabilen haietan, proiektua identifikatzeko 
mugarriak paratu dira. Haietan guztietan QR kode bat ezarri da, Internet bidez LIFE TRE-
MEDALi buruzko argibideak oro eskuratzeko. 

Proiektuari buruzko erakusketa bat egin da. Zabalik dago Bertizko Parke Naturalean, eta 
Nafarroako beste ekipamendu nahiz herri batzuetara eramatea espero da. 

Bisita gidatuak ere antolatu dira, proiektua eta zohikaztegiak berak ezagutzera emateko 
egin diren jarduera guztien osagarri.  

Ezkerretik eskuinera eta goitik behera: Proiektuari buruzko 
erakusketa Bertizko Parke Naturalean. Informazio panela: 
Identifikazio mugarria.  



Sphagnum papillosum 


